
Palasyo binalaan sa pag- iwas pusoy sa santambak na anomalya ng mga Arroyo; independent investigating body para sa recorded conversation ni Gloria, ipinanawagan ng KMU
Nanawagan ang militanteng grupong Kilusang Mayo Uno (KMU) na magbuo kaagad ng isang independent body para magsiyasat sa kontrobersyal recorded conversation sa pagitan ni Pangulong Gloria Macapagal-Arroyo at ng hinihinalang COMELEC official na posibleng magbigay linaw sa maraming usapin sa nagdaang Presidential Elections noong Mayo 2004. 
Sinabi ni Joel Maglunsod, Pangkalahatang Kalihim ng KMU, na ang buuing independent body ang siyang dapat na magtitiyak ng masusing pagsisiyasat sa CD na inilabas ng Palasyo. Nabahala ang KMU sa posibilidad ng whitewash kung ipapaubaya ang National Bureau of Investigation (NBI) ang magsasagawa ng imbestigasyon. 
"Madaling mahokus-pokus ng Palasyo ang resulta ng imbestigasyon kung NBI ang hahawak ng kaso. Kailangan ay may integridad at independyente sa anumang presyur ng Malakanyang ang mag-iimbestiga sa nilalaman ng recorded conversations ni Gloria at First Gentleman Mike Arroyo."
Ibinigay ng Malakanyang kahapon sa midya ang dalawang CD na naglalaman diumano ng pinekeng wired conversation na magpapatunay sa mga alegasyon ng oposisyon na nandaya ang administrasyon noong nakaraang eleksyon. 
"Huwag naman sanang gawing tanga ng Malakanyang at ni Presidential Spokesperson Ignacio Bunye ang publiko. Kung sinasabi niyang may orihinal at altered version ang CD, saan nila ito nakuha at sino ang source. Bakit ayaw ibunyag ni Bunye na para talagang may itinatago itong baho sakaling maungkat ang lahat ng detalye ukol sa mga sirkumstansya ng mga recorded na phone calls ng Pangulo. Kung talagang walang kaugnayan ang US ay bakit hindi magsalita ang U.S. Embassy kaugnay sa kontrobersya? Bakit kailangang si Bunye pa rin ang magsalita para sa kanila?"
Binalaan naman ni Maglunsod ang palasyo sa mga galaw nito dahil halata aniyang bawat iwas pusoy nito sa mga kontrobersiyang kinakaharap ay lalo lamang itong nasusukol. "Kahit anong gawin ni Pangulong Arroyo, hindi niya matatakasan ang isyung ito. Kaliwa't kanan ang sampal sa kanyang administrasyon – jueteng, election fraud, anti-mamamayang polisiya -  at tiyak na mananagot na siya sa taumbayan," giit ni Maglunsod.
Sinabi ng lider-manggagawa na mas matitinding rebelasyon pa ang posibleng mailantad ng CD kaysa sa envelope na nagpasiklab sa EDSA II noon na nagpatalsik kay dating Pangulong Joseph Estrada.
Nanawagan din si Maglunsod sa taumbayan na maging mapagbantay sa mga susunod na hakbang ng administrasyong Arroyo. ###

